
Биыл мамыр айының 5 жұлдызында ҚазССР халық артисі,профессор, дүниежүзілік фестивальдардың лауреаты Фатима Жумағұлқызы Балғаева 95-жасқа толады.Мен 1970 жылдан бастап А.Жұбанов атындағы РММИ-да, кейін Құрманғазы атындағы Алматы мемлекеттік консерваториясында Фатима Жұмағұлқызы Балғаеваның класында үзбей 12 жыл оқыдым. Консерваторияны бітіргеннен кейін апайымыздың ұсынысымен қобыз-баян кафедрасында ұстаздық қызметте қалдым. Фатима Жұмағұлқызы мені тек жоғары білімді кәсіби маман ретінде емес, өзінің туған баласындай қарап, ақыл-кеңесін беріп тәрбиеледі. Ол кісіден үйренер, үлгі алар тұстары көп еді. Өте мейірімді, кішіпейіл, ұстамды, парасатты, салмақты, нағыз интелегент адам болатын. Ол кісінің аузынан ешқашан мен лауреат едім, профессор едім, халық артисі едім деген сөздерін естімеппін. Өзінің тілшіге берген соңғы бір сұқбатында «Апай, өміріңізге ризасыз ба? Әлде бір әттегенайыңыз болды ма?» деген сұраққа: «Ешқандай да өкпем жоқ деуге болады. Мен өзім қалай дүниеге келдім, әлі күнге дейін сол қалпымдамын. Ешқандай өзгерісім жоқ. Еш уақытта кеудемді көтермедім, ешкімге зорлық жасамадым, өтірік айтпадым. Қалай дегенде де бәрі жүректен шығуы керек» деп жауап берген екен.
1982 жылы мемлекеттік бітіру емтиханын апайдың қоңыр үнді қобызында ойнап тапсырдым. Ол аспап қазір Ықылас атындағы халық аспаптары музейінде сақтаулы тұр. 
Апайымыз өте мағыналы өмір сүрді. Өз халқына шын жүрегімен, ықыласымен қызмет етіп, артына өшпестей із-мұрасын қалдырды.Қазақ кәсіби музыкасының негізін қалаған композитор,ҚазССР халық артисі,академик Ахмет Қуанұлы Жұбановтың шәкірті.Бірінші болып қобыздың қоңыр үнін бүкіл әлемге танытты. Бірінші жоғары білімді кәсіби қобызшы, бірінші лауреат, қобыз мамандығынан бірінші профессор, ҚазССР-ның халық артисі, 1968 жылы А.Жұбанов атындағы РММИ-да халық аспаптары бөлімінің алғашқы меңгерушісі болып, алғаш қобыз класын ашқан. Қазіргі кезде қобыз класы Қазақстанның барлық жерлерінде оқытылып, өрісін кеңге жайып келеді. 
Ұстазымыз Ф.Ж.Балғаеваның 90 жылдығы 2016 жылы республика көлемінде аталып өтті. Атап айтар болсақ, Астананың төрінде ҚР Мәдениет және спорт министрлігі, Қазақ ұлттық өнер университеті, Тұңғыш Президент – Елбасының қоры, «Тілеп» қайырымдылық қорының ұйымдастыруымен «Дара жол» халықаралық ғылыми-прикатикалық конференция және  Ф.Ж.Балғаева атындағы І солтүстік аймақтық байқау өтті. Содан кейін,  А.Жұбанов атындағы дарынды балаларға арналған РҚМММИ-да Ф.Ж.Балғаеваның 90 жылдығына арналған іс-шаралар өткізілді. Осы мектепте Ф.Ж.Балғаева атындағы зал ашылып,  залдың тұсауын  КСРО халық артисі, Социалистік Еңбек Ері Бибігүл Төлегенова апайымыз кесті. Бұл іс-шара үлкен концертке ұласты.
Ф.Ж.Балғаеваның салған сара жолы бүгінгі күнде өз жалғасын тауып, өркендеп келеді. Апайымыздың қазақ халқына жасаған ұлан-ғайыр еңбегі еленіп, есімі жас ұрпақтың есінде мәңгіге сақталмақ.

